
P R O C E SV E R B A L 

 

I SEANCËS PLENARE TË KUVENDIT TË REPUBLIKËS SË KOSOVËS,  

E MBAJTUR MË 10 MAJ 2017 

 

 

 

Seancën e drejtoi kryetari i Kuvendit, Kadri Veseli, i ndihmuar nga nënkryetari Xhavit 

Haliti. 

 

Kryetari i hapi punimet e seancës plenare sipas rendit të ditës të përgatitur nga Kryesia e 

Kuvendit, në mbledhjen e mbajtur më 3 maj 2017. 

 

Ai procedoi me pikën e vetme të rendit të ditës, si në vijim:  

 

1. Shqyrtimi i Mocionit të mosbesimit për Qeverinë e Republikës së Kosovës, i 

propozuar nga grupet parlamentare: Nisma për Kosovën, Aleanca për Ardhmërinë e 

Kosovës dhe Lëvizja “Vetëvendosje”, mbështetur nga 42 deputetë 

 

Kryetari i njoftoi deputetët se grupet parlamentare: Nisma për Kosovën, Aleanca për 

Ardhmërinë e Kosovës dhe Lëvizja “Vetëvendosje”, mbështetur nga 42 deputetë 

nënshkrues, në bazë të nenit 100, paragrafi 1 i Kushtetutës së Republikës së Kosovës dhe 

nenit 30, paragrafi 1, paragrafi 1 i Rregullores së Kuvendit, kanë parashtruar mocion 

mosbesimi për Qeverinë e Republikës së Kosovës. 

Kryetari e ftoi parashtruesin e mocionit që ta paraqesë dhe ta arsyetojë mocionin. 

Deputetja Valdete Bajrami tha se Mocioni i “Nismës”, i mbështetur nga partitë opozitare 

dhe deputetë të tjerë të Kuvendit të Kosovës, kërkojnë që t’ia marrin besimin këtij Kabineti 

qeveritar, të udhëhequr nga Isa Mustafa, për t’i ofruar vendit një mundësi për zgjedhje të 

parakohshme. Ne jemi të bindur se këtij Kabineti qeveritar duhet t’i ndërpritet mandati për 

këto arsye, e disa të tjera në ndërkohë: 

 

Marrëveshja e nënshkruar në Bruksel me Serbinë për themelimin e Bashkësisë së 

Komunave Serbe doli të jetë në 23 nene në kundërshtim me frymën kushtetuese të Kosovës, 

konstatuar nga Gjykata Kushtetuese e Kosovës. 

 

Marrëveshja për demarkacionin me Malin e Zi; mosfunksionimi i Kuvendit dhe i Qeverisë. 

Këtë e kemi parë shumë herë dhe së fundit edhe këtë vit; mosfunksionimi i institucioneve; 

ngecja në liberalizim; kapja e sistemit të drejtësisë; moszhvillimi ekonomik dhe mungesa e 

investimeve; degradimi i sistemit të arsimit dhe shkatërrimi total i sistemit të shëndetësisë; 

ikja e mbi 200 mijë qytetarëve nga Kosova, ikja edhe e kuadrove, e cila po vazhdon edhe në 

ditët e sotme; papunësia e madhe, sidomos për të rinjtë, të cilët kanë ikur nga atdheu ynë.  

 

Kjo qeveri nuk ka qenë e aftë të marrë vendime të rëndësishme për të mirën e vendit dhe të 

qytetarëve. 

 

Prandaj, duke e shfrytëzuar mekanizmin parlamentar të mocionit për mosbesim, i ftoj 

deputetët e Kuvendit të Kosovës të votojnë mosbesimin ndaj kësaj qeverie. Diskutimi i plotë 

i deputetes Valdete Bajrami është dhënë në transkript.  

 

Kryetari e ftoi kryeministrin e Kosovës që ta paraqesë qëndrimin e Qeverisë lidhur me 

mocionin e parashtruar. 

 

Kryeministri i Kosovës, z. Isa Mustafa, tha se Mocioni i mosbesimit është një pamflet 

politik pa asnjë bazë argumentuese. 

 

Është një tendencë që dobësitë, keqpërdorimet, dëmet të cilat janë krijuar nga qeverisjet e 

kaluara, përfshirë edhe nga disa individë që e kanë nënshkruar këtë peticion, t’i mveshen 

kësaj qeverie. Vlerësoj se nëpërmjet krijimit të mosbesimit në institucione dhe të krijimit të 

vakumit institucional ka për qëllim fshehjen e adresave të përgjegjësve për afera të 

dëmshme, korruptive dhe dëmet shumëmilionëshe të parasë publike që i janë shkaktuar këtij 

vendi. 

 

Ne jemi vendi me normën më të lartë të rritjes ekonomike në regjion, jemi vendi me 

pjesëmarrje më të ulët të borxhit publik në bruto-produktin vendor, jo vetëm në regjion, por 

edhe në Evropë. 

 

Kjo Qeveri e ka marrë ekonominë me rritje ekonomike vjetore prej 1,2% dhe si rezultat i 

reformave kemi rritje ekonomike në vitin 2015 dhe 2016 arrin 4% si mesatare vjetore.  

Ne kemi trashëguar borxhet e paparaqitura në buxhet kur e kemi marrë qeverisjen në shumë 

prej 140 milionë eurosh. 

 

I kemi plotësuar të gjitha ato borxhe dhe e kemi rritur buxhetin për 400 milionë gjatë këtyre 

dy vjetëve si të hyra vendore. 

 

Kemi arritur marrëveshjen me Fondin Monetar Ndërkombëtar, nga e cila Kosova ka 

siguruar 700 milionë euro investime kapitale. 

 

Kemi bërë marrëveshje me institucionet financiare ndërkombëtare me qindra miliona euro, 

siç është Fondi Monetar Ndërkombëtar, Banka Botërore, qeveritë e vendeve, si është 

Franca, Hungaria, Gjermani, Komisioni Evropian, BERZH-i, Banka Gjermane për Zhvillim 

dhe shumë subjekte të tjera. Kjo Qeveri e ka kthyer timonin ekonomik të këtij vendi nga 

Turqia kah vendet perëndimore, duke siguruar relacione ekonomike, tregtare dhe financiare 

me vendet perëndimore. 

 

Rritja e investimeve private ka gjeneruar 41 mijë vende pune në këto dy vjet. Në bujqësi 

janë krijuar shumë vende të punës, kurse vetëm nëpërmes punësimeve sezonale jashtë janë 

punësuar 7 500 veta gjatë një viti.  

 

Termocentrali Kosova e Re për herë të parë është afër nënshkrimit të tij dhe fillimit të 

ndërtimit. Ndërkaq e kemi kompletuar linjën e interkonjeksionit me Shqipërinë, janë 

dhjetëra projekte të energjisë së ripërtëritshme dhe të efiçiencës në energji. 

 

Kemi përfunduar 70% të autostradës për Shkup; kemi filluar punë për ndërtimin e rrugës për 

Podujevë; janë vazhduar punimet e rrugës së Pejës - Mitrovicës dhe shumë shpejt do të 

fillojë edhe ndërtimi i autostradës për Gjilan.  

 

Në politikat sociale, kjo qeveri ka siguruar pensionet për veteranët e UÇK-së dhe kemi 

arritur që këtë ta harmonizojmë edhe me Fondin Monetar Ndërkombëtar.  

 

Kjo qeveri e ka nënshkruar Marrëveshjen e Stabilizim-Asociimit në Bashkimin Evropian si 

marrëveshje e parë kontraktuale me BE-në.  

 

E kemi aprovuar strategjinë e agjendave dhe të reformave evropiane. E kemi shtuar buxhetin 

dhe i kemi përkrahur maksimalisht iniciativat dhe projeksionet e sistemit të drejtësisë për 

forcimin e shtetit ligjor.  

 

Kjo qeveri nuk ka pasur asnjë rast korruptiv. Është diskutuar edhe për riformatimin e 

Qeverisë. Janë bërë ndryshime në emërimet e reja të dy zëvendëskryeministrave, të ministrit 

të Punëve të Jashtme, të ministres për Integrime Evropiane, të ministres për Drejtësi, të 

ministrit për Kthim dhe Komunitete, të ministrit të Mjedisit dhe Planifikimit Hapësinor, të 

ministrit të Pushtetit Lokal dhe të disa zëvendësministrave.  

Në qeveri nuk ka njerëz të korruptuar, pa marrë parasysh se të cilës parti janë.  

 

Jemi të suksesshëm, jemi të pastër dhe jemi të drejtë dhe kjo do ta mbajë pastërtinë e këtyre 

anëtarëve të qeverisë dhe kësaj qeverie. Unë jam shumë falënderues për bashkëpunëtorët e 

mi dhe e vlerësoj punën e tyre. Diskutimi i plotë i kryeministrit Isa Mustafa është dhënë në 

transkript.  

 

Pastaj, kryetari e hapi debatin për Mocioni e mosbesimit për Qeverinë. 

 

Për këtë pikë të rendit të ditës diskutuan këta deputetë: Zenun Pajaziti, në emër të GP të 

PDK-së; Ismet Beqiri, në emër të GP të LDK-së; Glauk Konjufca, në emër të GP LVV; Pal 

Lekaj, në emër të GP të AAK-së; Enver Hoti, në emër të GP “Nisma”, Danush Ademi, në 

emër të GP “6+”n si dhe deputetët: Muhamet Mustafa, Melihate Tërmkolli, Besa Gaxherri, 

Murat Hoxha, Gëzim Kelmendi, Fatmir Limaj, Hykmete Bajrami, Ilir Deda, Sadri Ferati, 

Anton Çuni, Agim Kikaj, Armend Zemaj, Arben Gashi, Vjosa Osmani, Besim Beqaj, Daut 

Haradinaj, Zafir Berisha, Rexhep Selimi, Hajdar Beqaj, Adem Salihaj, Donika Kadaj-

Bujupi, Shaip Muja, Doruntinë Maloku, Njomza Emini, Ismajl Kurteshi, Qerim Bajrami, 

Bislim Zogaj, Blerim Grainca, Xhevahire Izmaku, Shukri Buja dhe Ganimete Musliu, 

diskutimet e të cilëve të plota janë dhënë në transkript. 

 

Pas këtyre diskutimeve, kryetari e ftoi propozuesin e mocionit që ta paraqesë tekstin e 

Mocionit për mosbesimin ndaj Qeverisë së Republikës së Kosovës. 

 

Deputeti Fatmir Limaj e paraqiti tekstin e Mocionit për mosbesim ndaj Qeverisë. 

 

Kryetari e hodhi në votim Mocionin e mosbesimit ndaj Qeverisë së Republikës së Kosovës. 

 

Rezultati i votimit ishte, si në vijim: 

Për ----------------------------- 78, 

Kundër ------------------------ 34, 

Abstenime --------------------- 3. 
 

Kryetari konstatoi se Kuvendi e miratoi Mocionin e mosbesimit ndaj Qeverisë së 

Republikës së Kosovës, i propozuar nga grupet parlamentare: Nisma për Kosovën, Aleanca 

për Ardhmërinë e Kosovës dhe Lëvizja “Vetëvendosje”, mbështetur nga 42 deputetë. 

 

Kryetari e mbylli seancën plenare në orën 14:30 minuta. 

 

Kryetari i Kuvendit: 

 Kadri VESELI 

Procesverbalin e hartoi:  

Drejtoria për Çështje Plenare dhe Procedurale 

(Procesverbali nuk është miratuar për shkak të shpërndarjes së Kuvendit) 


